
KEMENTERIAN SUMBER MANUSIA

KENYATAAN MEDIA

KEBAKARAN PAIP GAS DI PUTRA HEIGHTS: KOMITMEN KESUMA UNTUK
KESELAMATAN PEKERJA DAN KOMUNITI

Kementerian Sumber Manusia (KESUMA) ingin merakamkan rasa simpati kepada
semua mangsa yang terkesan akibat insiden kebakaran paip gas di Putra Heights.
Dalam menghadapi situasi ini, KESUMA telah menggerakkan Jabatan dan Agensi
di bawah KESUMA untuk bekerjasama dengan badan-badan kerajaan yang lain
bagi memberikan sokongan penuh kepada mereka yang terjejas dan memastikan
langkah-langkah keselamatan diambil untuk melindungi keselamatan pekerja serta
mempercepatkan pemulihan mereka.

Jabatan Keselamatan dan Kesihatan Pekerjaan (JKKP) telah ke lokasi kejadian
sebaik insiden dilaporkan dan memulakan siasatan di bawah Seksyen 15(1) Akta
Keselamatan dan Kesihatan Pekerjaan 1994 [Akta 514] yang memperuntukkan
tanggungjawab majikan dalam memastikan keselamatan pekerja di tempat kerja.
Sebagai tindakan segera, JKKP telah mengeluarkan satu (1) Surat Arahan Larangan
Kacau Ganggu dan lima (5) Notis Larangan pada setiap injap blok di lokasi kejadian.
Sebarang pelanggaran terhadap peruntukan ini boleh mengakibatkan denda sehingga
RM500,000 atau hukuman penjara maksimum dua tahun.

Dalam masa sama, Skuad PERKESO Prihatin juga telah segera digerakkan ke Pusat
Pemindahan Sementara (PPS) di Putra Heights dan sembilan (9) hospital di sekitar
Selangor sebaik insiden dilaporkan untuk memberikan bantuan sokongan kepada
mangsa yang mengalami trauma serta kesan fizikal akibat kejadian ini. PERKESO
telah mengenalpasti mangsa yang merupakan pencarum PERKESO untuk menerima
faedah Skim Keilatan dan sedang dalam proses menguruskan pembayaran. Mana-
mana pencarum PERKESO yang terlibat dalam insiden ini boleh membuat semakan
tuntutan di bawah skim perlindungan sosial PERKESO termasuk faedah Hilang Upaya
Sementara serta Hilang Upaya Kekal, tertakluk kepada tahap kecederaan yang
dialami. Semakan boleh dibuat dengan menghubungi dengan pusat panggilan Talian
Khidmat Pelanggan PERKESO di talian 1-300-22-8000.

Bagi pekerja yang terjejas dan tidak dapat hadir ke tempat kerja dalam tempoh
pemulihan, KESUMA mengalakkan mereka untuk memohon kepada majikan untuk
Aturan Kerja Fleksibel (AKF) seperti mana yang diperuntukkan di bawah seksyen 60P
Akta Kerja 1955 dari aspek perubahan waktu kerja, hari bekerja atau tempat bekerja.

Dalam hal ini, KESUMA menyeru agar majikan memberi pertimbangan yang baik
dengan mengambil kira waktu kesulitan yang mereka sedang lalui dan meluluskan
permohonan pekerja terbabit bagi satu tempoh yang sesuai.

Selain itu, KESUMA juga menyeru majikan sektor swasta untuk mempertimbangkan
pemberian cuti ehsan bergaji (paid compassionate leave) bagi suatu tempoh yang
sesuai supaya pekerja-pekerja terbabit dapat menguruskan hal berkaitan kerosakan
dan kehilangan harta benda mereka. Majikan dan pekerja yang memerlukan khidmat
nasihat berkaitan isu-isu perburuhan boleh menghubungi Jabatan Tenaga kerja
Semenanjung Malaysia (JTKSM) yang berdekatan atau di talian 03-88865192 untuk
bantuan dan penjelasan mengenai hak-hak pekerja dalam situasi ini.

KESUMA terus komited untuk membantu menangani insiden ini dengan memastikan
langkah-langkah keselamatan dipatuhi serta memberi sokongan kepada pekerja yang
terkesan.

KEMENTERIAN SUMBER MANUSIA
2 APRIL 2025

LAMPIRAN
LATAR BELAKANG KESUMA

Kementerian Sumber Manusia atau singkatannya KESUMA adalah kementerian yang
bertanggungjawab kepada pembangunan kemahiran, pekerjaan, keselamatan dan
kesihatan pekerjaan, kesatuan sekerja, perhubungan perusahaaan, maklumat dan
analisis pasaran buruh dan keselamatan sosial.

PERANAN & TANGGUNGJAWAB KESUMA

Membangunkan dan melahirkan modal insan yang kompeten, produktif, responsif dan
berdaya tahan dalam pasaran buruh negara ke arah meningkatkan produktiviti
negara. Memastikan kelancaran operasi pasaran buruh negara. Meningkatkan
kebolehpekerjaan dan penggajian tenaga kerja tempatan bagi memenuhi keperluan
pasaran kerja negara. Memastikan perhubungan perusahaan yang harmoni dan
kondusif. Mengutamakan aspek keselamatan dan kesihatan pekerjaan. Memastikan
jaringan keselamatan sosial yang komprehensif, dinamik dan progresif.

JABATAN DAN AGENSI DI BAWAH KESUMA

JABATAN AGENSI

Pertubuhan Keselamatan Sosial

Jabatan Tenaga Manusia (JTM) (PERKESO)

Institut Keselamatan Dan Kesihatan

Mahkamah Perusahaan Malaysia (MPM) Pekerjaan Negara (NIOSH)

Human Resources Development

Jabatan Pembangunan Kemahiran (JPK) Corporation (HRDC)

Jabatan Keselamatan dan Kesihatan Talent Corporation Malaysia Berhad
Pekerjaan (JKKP) (TALENTCORP)

Jabatan Tenaga Kerja Semenanjung Perbadanan Tabung Pembangunan
Malaysia (JTKSM) Kemahiran (PTPK)

Jabatan Perhubungan Perusahaan
Malaysia (JPPM)

Jabatan Hal Ehwal Kesatuan Sekerja
(JHEKS)

Jabatan Tenaga Kerja Sabah

Jabatan Tenaga Kerja Sarawak

